Legebiltzarreko Erregelamenduko 130. artikuluan ezarritakoa betez, Kreditu-erakundeetako gordailuen gaineko zergari buruzko Foru Lege proposamenari aurkezturiko zuzenketak Nafarroako Parlamentuko Aldizkari Ofizialean argitara daitezen agindu dut. Proposamen hori 2013ko irailaren 16ko 101. Nafarroako Parlamentuko Aldizkari Ofizialean argitaratu zen.

Iruñean, 2014ko urtarrilaren 22an

Lehendakaria: Alberto Catalán Higueras

1. zuzenketa

unión del pueblo navarro

parlamentu-taldeak aurkeztua

7. artikulua aldatzeko zuzenketa.

«7. artikulua. Zerga-oinarria.

1. Zerga-oinarria da zergaldiko hiruhileko natural bakoitzeko azken saldoaren batez besteko aritmetikoa egitetik heldu den zenbatekoa, kreditu-erakundeen balantzearen pasibo erreserbatuko 4. kontusailari –”bezeroen gordailuak”, finantza-orri indibidualetan jasotakoak– dagokiona, Foru Komunitateko lurraldeko egoitza nagusiak edo sukurtsalek eskuratutako gordailuei dagokien zatian.

Horretarako, azken saldoa minoratuko da ondoko kontusailetan jasotako saldoen zenbatekoetan:

a) 4.1, Espainiako administrazio publikoak, eta 4.3, administrazio publiko ez-egoiliarrak.

b) 4.2.2.4., hau da, jaulkitako partaidetzak eta hipoteka-zedulak, zeinak 4.2.2 epigrafean (epe jakinerako gordailuak) baitaude.

c) 4.2.5., 4.3.2. eta 4.4.5. kontusailetako “balorazio doikuntzak”.

2. Artikulu honetan aipatutako parametroak dagozkie finantza-informazio publiko eta erreserbatuko arauei eta finantza-egoera orrien ereduei buruz Espainiako Bankuak kreditu-erakundeei emandako abenduaren 22ko 4/2004 Zirkularreko IV. eranskinean eta II. tituluan jasotakoei, edo horren ordezko arauan jasotakoei».

Zioak: Ohartu garenez, autonomia erkidegoetan onetsita dagoen araudi gehienetan (salbu eta Kanariar Uharteetakoan), zerga-oinarriaren definizioa ez dago zuzen aplikatuta.

2. zuzenketa

Manu Ayerdi Olaizola eta
Patxi Leuza Garcia

foru parlamentariek aurkeztua

7.1. artikuluaren bigarren lerrokada aldatzeko zuzenketa. Testua honela geldituko litzateke:

«Horretarako, azken saldoa minoratuko da “Jaulkitako partaidetzak eta hipoteka-zedulak” izeneko 4.2.2.4. kontusailean jasotako zenbatekoetan, bai eta 4.1.5., 4.2.5., 4.3.2. eta 4.4.5. kontusailetako “balorazio doikuntzak” gisa jasotako zenbatekoetan».

Zioak: Minoraizoetan, “Jaulkitako partaidetzak eta hipoteka-zedulak” izeneko kontusaila ere eransten da, uste baitugu ez dituztela hirugarrenen gordailuak islatzen, baizik eta lagatako baina halere entitatearen balantzean mantentzen diren zenbait maileguren kontabilitate-kontrapartida.

3. zuzenketa

unión del pueblo navarro

parlamentu-taldeak aurkeztua

8. artikuluaren 1. idatz-zatia aldatzeko zuzenketa.

“1. Kuota osoa zerga oinarriari % 0,03ko karga-tasa aplikatuz kalkulatuko da.

Zioak: Lehenbizi, tarifa progresiboaren ordez karga-tasa bakarra jartzen da. Izan ere, honelako zerga batean, non Nafarroan diren gordailuak soilik zergapetzen baitira, tarifa progresiboak ez du inola ere gaitasun ekonomikoaren arabera zergapetzen, baizik eta kaltetu egiten ditu gordailu gutxiago izan guztira baina gordailu horietako gehienak Nafarroan dituzten entitateak. Horrek modu larrian diskriminatzen ditu tokian tokiko eta hurbileneko bankuak, globalagoak diren bankuen aurrean, bai eta bide elektronikoak erabiliz beren gordailuak deslokalizatu ditzaketen bankuen aurrean. Horrela, karga-tasa bakarra ezartzen da.

Bigarrenik, karga-tasa 0,03 jaitsi dugu.

4. zuzenketa

NAFARROAKO PARLAMENTUKO
PARLAMENTU-TALDE POPULARRAK
AURKEZTUA
8. artikuluaren 1. idatz-zatia aldatzeko zuzenketa, zerga-oinarriari beste karga-tasa bat ezartzeko:

– 0,02% (proposameneko % 0,3ren ordez).

– 0,03% (% 0,4ren ordez).

– 0,05% (% 0,5ren ordez).

Zioak: Proposamenak karga-tasa handiak planteatzen ditu, eta horiek egokitu beharra dago.

Karga-tasa txikiagoa bada, zailagoa da entitateek beren bezeroei jasanaraztea planteatzen den zerga hau, eta mugatu egiten du jokabide hori.

5. zuzenketa

NAFARROAKO PARLAMENTUKO
PARLAMENTU-TALDE POPULARRAK
AURKEZTUA
8. artikuluaren 2. idatz-zatiko a) letra aldatzeko zuzenketa. Honako testu hau izanen du:

“8.2. Kenkari eta hobari orokorrak. Erregelamenduz ezarritakoaren arabera kalkulatuz ateratzen den kuotatik ondoko zenbatekoak izanen dira kengarriak:

a) Kuota osoaren % 20, baldin eta kreditu-erakundearen egoitza soziala eta zuzendaritzaren benetako egoitza Nafarroan badaude”.

Zioak: Egoitza erreal eta benetakoa Nafarroako Foru Komunitatean duten entitateei laguntzea.

6. zuzenketa

socialistas de navarra

parlamentu-taldeak aurkeztua

8. artikuluaren 2. idatz-zatiko a) letra aldatzeko zuzenketa:

“a) Kuota osoaren % 40, baldin eta kreditu-erakundearen egoitza soziala Nafarroan badago”.

Zioak: Zergak, planteatuta dagoen moduan, zergapetze handiagoa dakar bertako bankuentzat gainerako entitateentzat baino.

7. zuzenketa

Manu Ayerdi Olaizola eta
Patxi Leuza Garcia

foru parlamentariek aurkeztua

8.2. artikuluaren a) letra aldatzeko zuzenketa. Testu hau izanen du:

“a) Kuota osoaren % 35, baldin eta kreditu-erakundearen egoitza soziala Nafarroan badago”.

Zioak: Proposatutako % 20ak gutxiegi dirudi.

8. zuzenketa

aralar-nafarroa bai

parlamentu-taldeak aurkeztua

8. artikuluaren 2. idatz-zatiko a) letra aldatzeko zuzenketa. Testua honela geldituko litzateke:

“a) Kuota osoaren % 25, baldin eta kreditu-erakundearen egoitza soziala Nafarroan badago”.

Zioak: Pentsatzekoa da egoitza soziala Nafarroan duten entitateek pasibo nahiz aktibo finantzario gehiago izanen dituztela Foru Komunitatean; hori positiboa da, baina, zergaren mekanikagatik, penalizazioak eragin ditzake. Zuzenketaren bidez, handitu egin nahi da proposamenean dagoeneko jasota dagoen kenkari bat.

9. zuzenketa

NAFARROAKO PARLAMENTUKO
PARLAMENTU-TALDE POPULARRAK
AURKEZTUA
8. artikuluaren 2. idatz-zatia aldatzeko zuzenketa. Honako testu hau izanen du:

“8.2.b) 5.000 euro, Nafarroako lurraldean kokatutako sukurtsal edo bulego bakoitzeko; kantitate hori 7.500 euroraino igoko da baldin eta erroldaren arabera 3.000 biztanle baino gutxiagoko herrietan kokaturik badaude. Zenbateko hori 15.000 eurokoa izanen da, baldin eta erroldaren arabera 1.000 biztanle baino gutxiagoko herrietan kokaturik badaude bulegoak.

Zioak: Zerbitzua biztanle gutxien dituzten herrietan ezar dadin edo manten dadin bultzatzea.

10. zuzenketa

socialistas de navarra

parlamentu-taldeak aurkeztua

8. artikuluaren 2. idatz-zatiko b) letra aldatzeko zuzenketa:

“b) 8.000 euro, Nafarroako lurraldean kokatutako sukurtsal edo bulego bakoitzeko; kantitate hori 30.000 euroraino igoko da baldin eta erroldaren arabera 2.000 biztanle baino gutxiagoko herrietan kokaturik badaude”.

Zioak: Lege proiektuan kenkari espezifikoak ezartzen dira: 5.000 eurokoa, Nafarroako lurraldean kokatutako sukurtsal bakoitzeko, eta 5.500 eurokoa baldin eta erroldaren arabera 2.000 biztanle baino gutxiagoko herrietan kokaturik badaude sukurtsal horiek. Horrekin, presentzia fisiko eta hurbiltasun handiena duten entitateei eman nahi zaie bultzada.

11. zuzenketa

Manu Ayerdi Olaizola eta
Patxi Leuza Garcia

foru parlamentariek aurkeztua

8.2. artikuluaren b) letra aldatzeko zuzenketa. Testu hau izanen du:

“b) 8.000 euro, Nafarroako lurraldean kokatutako sukurtsal edo bulego bakoitzeko; kantitate hori 30.000 euroraino igoko da baldin eta erroldaren arabera 2.000 biztanle baino gutxiagoko herrietan kokaturik badaude”.

Zioak: Hurbileko bankuaren ahaleginaren errekonozimendu eskasa, aurrezle txikiei, enpresa txikiei eta autonomoei dagokionez.

12. zuzenketa

aralar-nafarroa bai

parlamentu-taldeak aurkeztua

8. artikuluaren 2. idatz-zatiko b) letra aldatzeko zuzenketa. Testua honela geldituko litzateke:

a) 5.000 euro Nafarroako lurraldean dagoen sukurtsal edo bulego bakoitzeko. Kenkaria 7.000 eurokoa izanen da sukurtsal edo bulego horiek erroldaren arabera 2.000 biztanle baino gutxiagoko herrietan kokaturik badaude”.

Zioak: Herri txikietan dauden establezimenduengatiko kenkaria handitu egiten da, jendeari ematen zaion arreta ez penalizatzeko; izan ere, Nafarroak duen populazioaren parte handi bat lurraldean barreiatuta bizi da.

13. zuzenketa

NAFARROAKO PARLAMENTUKO
PARLAMENTU-TALDE POPULARRAK
AURKEZTUA
8. artikuluaren 2. idatz-zatiari beste letra bat gehitzeko zuzenketa:

“8.2.c) Inbertitutako zenbatekoen % 100, baldin eta entitatearentzat benetako gastuak badakartzate eta ondokoak badituzte xede:

– Entitate irabazi asmorik gabekoak, fundazioak eta GKEak.

– Entitateek beraiek Nafarroako Gobernuarekin sinatutako hitzarmenen ondorio diren ekintzak: elkartasunekoak, gizarteratzekoak, garapen sozioekonomikoak, onura publikokoak edo gizarte-interesekoak”.

Zioak: Nafarroan gizarte-konpromiso handiena duten entitateei laguntza ematea.

14. zuzenketa

socialistas de navarra

parlamentu-taldeak aurkeztua

8. artikuluaren 2. idatz-zatiari beste letra bat gehitzeko zuzenketa:

“c) Aurrezki kutxen eta horien transformazioaren ondoriozko fundazioen gizarte-ekintzetara bideratuak, eta kreditu-kooperatiben hezkuntza- eta sustapen-funtsetara, betiere kasuan kasuko zergaldian Nafarroan benetan inbertituak izan direnean.

Aurrezki kutxek edo kreditu-kooperatibek kreditu-entitate batean partaidetza badute eta entitate horien bidez gauzatzen badute zeharka beren finantza-jarduera, edota kreditu-entitate horietan partaidetza badute aurrezki kutxen transformazioaren ondoriozko fundazioek edo kreditu-kooperatibek, aipatutako kreditu-entitate horrek, zergaren subjektu pasibo delarik, aplikatzen ahalko du kenkari hori”.

Zioak: Kenkari berri hori sartuta, nahi dena da proiektu sozialetan, hezkuntzakoetan, asistentzialetan edo kulturaletan inbertsioak egiten dituzten finantza-entitateetan hori sustatzea, helburu hori duten tresna espezifikoen bidez. Zentzuzkoa dirudi inbertsio horiei laguntza ematea, Erkidegoaren gizarte-garapenean eragin zuzena baitute, helburu horietara bideratutako funtsen kuotan minorazio bat eginda.

15. zuzenketa

Manu Ayerdi Olaizola eta
Patxi Leuza Garcia

foru parlamentariek aurkeztua

8. artikuluaren 2. idatz-zatiari c) letra gehitzea. Honako testua izanen luke:

“c) Izaera bereziko fundazioen gizarte-ekintzetara bideratuak, aurrezki kutxen fundazioetara bideratuak, gizarte-ekintzetarako direnean, eta kreditu-kooperatiben hezkuntza- eta sustapen-funtsetara bideratuak, betiere kasuan kasuko zergaldian Nafarroan benetan inbertituak izan direnean”.

Zioak: Kenkari hori Estatuan indarrean diren gainerako araudietan jasoa dago, eta arrazoizkoa dirudi.

16. zuzenketa

aralar-nafarroa bai

parlamentu-taldeak aurkeztua

8. artikuluaren 2. idatz-zatiari c) letra gehitzea. Honako testua izanen luke:

“b) Zergaldi bakoitzean, bezeroei emaniko kreditu berriaren % 50, kreditu hori zuzenduta dagoenean enpresa txiki eta ertainei edota autonomei”.

Zioak: Kreditu eskasia dela-eta, zeinak bereziki eragiten baitie enpresa txiki eta ertainei nahiz lan autonomoari, kredituak emateko pizgarriak sartu dira.

17. zuzenketa

NAFARROAKO PARLAMENTUKO
PARLAMENTU-TALDE POPULARRAK
AURKEZTUA
8. artikuluaren 1. idatz-zatian beste letra bat sartzeko zuzenketa. Honako testu hau izanen du:

“8.2.d) Inbertitutako zenbatekoen % 70, baldin eta entitatearentzat benetako gastuak badakartzate eta ondokoak badituzte xede:

– Enpresa txiki eta ertainen nahiz autonomoen sustapena.

– Ekintzailetzaren sustapena”.

Zioak: Finantza-entitateek enplegua sortzeari babesa eman diezaioten bultzatzea

18. zuzenketa

socialistas de navarra

parlamentu-taldeak aurkeztua

8. artikuluaren 2. idatz-zatiari d) letra gehitzea. Honako testua izanen luke:

“d) Kuota osoaren ehuneko 25, baldin eta subjektu pasiboa kreditu-kooperatiba dela jotzen bada”.

Zioak: Kreditu-kooperatibak, sozietate kooperatibak direnez ondorio guztietarako, ekonomia sozialeko entitateak dira egiazki (hain zuzen ere, Ekonomia sozialari buruzko martxoaren 29ko 5/2011 Legea aplikatzen zaie), egiazki pertsonez osatutako sozietateak, eta ez bankuak bezala, kapital-sozietateak baitira. Beren eginkizun soziala eta Espainiako finantza-mapa egituratzeko duten eginkizuna oso garrantzitsuak dira, are garrantzitsuagoak orain, aurrezki kutxen sektorea ia desagertuta dago eta.

19. zuzenketa

Manu Ayerdi Olaizola eta
Patxi Leuza Garcia

foru parlamentariek aurkeztua

8. artikuluaren 2. idatz-zatiari d) letra gehitzea. Honako testua izanen luke:

“d) Kuota osoaren ehuneko 30, baldin eta subjektu pasiboa kreditu-kooperatiba dela jotzen bada”.

Zioak: Babesa ematea ekonomia sozialari eta ekonomia errealarekin oro har duen inplikazio ezagunari, eta babesa ematea, halaber, ehun enpresarial endogenoari bereziki.

20. zuzenketa

socialistas de navarra

parlamentu-taldeak aurkeztua

8. artikuluaren 2. idatz-zatiari e) letra gehitzea.

“e) Europako Erkidegoko araudiko definizioaren arabera enpresa txiki eta ertainak nahiz autonomoak direnei ekitaldi bakoitzean emaniko zenbateko guztien % 2”.

Zioak: Onura fiskalak politika ekonomikoaren tresna gisa erabiltzea erabaki politikoen funtsaren parte dira. Horrela, gaur egun, non enpresentzako kreditua, eta bereziki enpresa txiki eta ertainentzakoa, hil ala bizikoa dela ikusi den, zilegi, egoki eta zuzena dirudi enpresa horiek finantzatzen laguntzen duten finantza-entitateak saritzea.

21. zuzenketa

Manu Ayerdi Olaizola eta
Patxi Leuza Garcia

foru parlamentariek aurkeztua

8. artikuluaren 2. idatz-zatiari e) letra gehitzea. Honako testua izanen luke:

“e) Kasuko ekitaldian kreditu biziaren aurreko ekitaldiko saldoa handitzera bideratutako kreditu eta maileguen zenbatekoak; hain zuzen ere, Nafarroako sozietate ez-finantzarioen ekimen enpresarial pribatuen nahiz autonomoen finantzaketara bideratutako kreditu biziaren saldoa handitzera bideratutako zenbatekoak”.

Zioak: Ekonomia errealaren eta produktiboaren finantzaketarekiko konpromisoa.

22. zuzenketa

socialistas de navarra

parlamentu-taldeak aurkeztua

8. artikuluaren 2. idatz-zatiari f) letra gehitzea.

“f) Nafarroako Foru Komunitatearentzat onura publikokoak edo gizarte-interesekoak diren proiektuetarako emaniko finantzaketa, edo lankidetza publiko-pribatuko proiektuetarako emandakoa, proiektuok Nafarroako Gobernuak itunduak eta onetsiak baldin badira (edo, bestela, legez ezarritako proiektuetarako emandakoa)”.

Zioak: Lehenago adierazitako ildotik, kenkari hau politika ekonomikoaren tresna bat da, eta Nafarroako Foru Komunitateak, horren bidez, Gobernuak nahiz Parlamentuak interes publiko berezikotzat jotako proiektuen finantzaketa orientatzen ahalko du.

23. zuzenketa

Manu Ayerdi Olaizola eta
Patxi Leuza Garcia

foru parlamentariek aurkeztua

8. artikuluaren 2. idatz-zatiari f) letra gehitzea. Honako testua izanen luke:

“f) Nafarroan egindako interes orokorreko edo lankidetza publiko-pribatuko proiektuen finantzaketa, baldin eta Nafarroako Parlamentuak proiektuok zerga honen kuota osoan kenkaria izateko modukotzat deklaratzen baditu lege baten bidez”.

Zioak: Nafarroaren garapen estrategikoarekiko konpromisoa.

24. zuzenketa

Manu Ayerdi Olaizola eta
Patxi Leuza Garcia

foru parlamentariek aurkeztua

10. artikulua aldatzeko zuzenketa. Testua honela geldituko litzateke:

“10. artikulua. Konturako ordainketa egin beharra.

Zergadunak behartuta daude konturako ordainketaren autolikidazio bat aurkeztera, kasuko zergaldiarena, ekitaldi bakoitzeko uztailean, aurreko zergalditik heldu den kuota likidoaren ehuneko 50ekoa.

Lehenbiziko zerga-aldian, konturako egin beharreko ordainketaren zenbatekoa jakiteko, zerga-oinarria hurrengo lerrokadaren arabera kalkulatu eta horri indarrean den karga-tasaren % 50 aplikatuko zaio, eta hori, kasua bada, 8.2 artikuluko a), b) eta d) letretan araututako kenkariekin minoratuko da.

Jakiteko zein izanen den lehenbiziko zergaldiko konturako ordainketa kalkulatzeko zerga-oinarria, ekitaldiko lehenbiziko bi hiruhileko naturaletako azken saldoen batezbesteko aritmetikoa eginen da, 7. artikuluan ezarritakoa kontuan hartuta, eta zenbateko hori izanen da zerga-oinarria.

Zioak: Arrazoizkoa dirudi konturako ordainketak oinarri izatea aurreko ekitaldiko kuota likidioa, eta ez, ordea, kuota osoa. Gainera, lehenbiziko zergaldiari begira, espiritu hori errespetatuko duen metodo bat zehaztea komeni da.

25. zuzenketa

unión del pueblo navarro

parlamentu-taldeak aurkeztua

10. artikulua aldatzeko zuzenketa.

“10. artikulua. Konturako ordainketa egin beharra.

Zergadunak behartuta daude konturako ordainketaren autolikidazio bat aurkeztera, kasuko zergaldiarena, ekitaldi bakoitzeko uztailean, aurreko zergalditik heldu den kuota likidioaren ehuneko 50ekoa”.

Zioak: Edozein zergatan, konturako ordainketarekin aurreratu egiten dela zerga horren behin betiko ordainketaren parte bat, eta, normalean, behin betiko ordainketa exiji daitekeen zergaldiaren aurreko zergaldian egiten da. Horregatik, konturako ordainketak proportzionaltasun bat izan behar du behin betikoz exijitzeko modukoa izanen den zenbatekoarekin, eta betiere behin betiko zenbateko horren zati proportzional bat izanen da.

26. zuzenketa

NAFARROAKO PARLAMENTUKO
PARLAMENTU-TALDE POPULARRAK
AURKEZTUA
Xedapen gehigarri bat gehitzeko zuzenketa. Hona testua:

“Bigarren xedapen gehigarria.

Nafarroako Gobernuak, foru lege honek indarra hartu eta hiru hilabeteko epean, ezarriko du zer baldintzatan murrizten ahalko dituzten ukitutako entitateek foru lege honek zergapean jartzen dituen zenbatekoak, betiere ekonomia eta enplegua sustatzeko helburuz enpresei, autonomoei eta partikularrei benetan eman zaien kredituaren arabera.

Zioak: Nafarroako ekonomia eta enplegua sustatzea helburu izanda enpresei, autonomoei eta partikularrei zuzendutako kreditu-jario handiena izan duten entitateak saritzea

27. zuzenketa

aralar-nafarroa bai

parlamentu-taldeak aurkeztua

Azken xedapena aldatzeko zuzenketa. Testua honela geldituko litzateke:

“Foru lege honek Nafarroako Aldizkari Ofizialean argitara eman eta biharamunean hartuko du indarra. Betiere, 2014ko urtarrilaren 1etik aitzina hasitako zergaldietako ondorioekin exijituko da zerga”.

Zioak: 2014 urtea hasita dagoenez, ez dirudi ez egokia ezta arrazoizkoa ere legearen eragina 2013ko urtarrilaren 1eraino atzeratzea.

28. zuzenketa

unión del pueblo navarro

parlamentu-taldeak aurkeztua

Azken xedapen aldatzeko zuzenketa.

“Azken xedapena. Foru lege honek Nafarroako Aldizkari Ofizialean argitara eman eta biharamunean hartuko du indarra. Betiere, 2014ko urtarrilaren 1etik aitzina hasitako zergaldietako ondorioekin exijituko da zerga”.

Zioak: Auzitegi Konstituzionalaren doktrina guztia ekarriko dugu hona, esaten duena zerga-arauek ezin dutela atzeraeraginik izan.

